
     A Carlos, con quen estou a piques




 de comezar unha nova aventura


  




  

     .


  




  

      




    VIC




    Chegaba tarde á clase, por iso corría coma se lle fose a vida niso. Tiña a sensación de que estaba a punto de levantar o voo, pois os pés apenas tocaban o chan. Pensara en entrar pola porta de atrás do colexio para que Tomás, o conserxe, non se decatase de que, unha vez máis, chegaba tarde. Rodeou o edificio e abriu a porta, con tan mala sorte, que tropezou coa escada do pintor que estaba repasando as paredes do patio.




    Sobre a súa cabeza caeu un bote de pintura azul. Apurado e desgustado, cando quixo decatarse, estaba abrindo a porta da aula completamente empapado, co cabelo e os ombros pintados de azul e case sen respiración.




    Todos os alumnos mirábano con tal sorpresa que non podían nin rir. Vic camiñaba cara ao seu sitio cando a mestra berrou dende o encerado:




    —Non pensarás sentar? Ensuciarías a cadeira e despois a ver se hai alguén quen de quitar a mancha. Ademais, estás castigado por chegar tarde, así que terás que pasar de pé o que queda de clase.

    Ao rematar a primeira hora, foi ao baño a tentar limpar a roupa que manchara para que a súa nai non soubese todo o que acontecera aquela mañá. Pero foi peor o remedio ca a enfermidade. Cando remataron as clases, Vic xa estendera a pintura polo pantalón e as mangas do seu xersei e camiñaba cara á súa casa pensando na que lle esperaba ao chegar. Cruzou o xardín no que a súa nai tentaba, sen éxito, plantar tomates e, inmediatamente, escoitou o que sería o inicio dunha gran reprimenda:




    —Pero Viiiiiiiiiiiiic! Pódese saber onde te metiches esta vez?




    A voz da súa nai era aguda coma a dunha




    frauta. Durante dez minutos escoitou o monólogo que sabía que tiña merecido. A súa nai faloulle sobre puntualidade e sobre comportamento, e explicoulle o difícil que lle sería sacar aquelas manchas do xersei. Como aínda era moi cedo e ese día non lle puxeran deberes, pensou que era un bo momento para escapar a procurar algo novo que facer. Cargou a súa inseparable mochila e saíu á rúa despois de berrar a mesma frase que berraba todos os días.




    —Mamaaaaaaaaaaá! Saio dar un paseo! Veño antes de cear!




    Vic e a súa nai viven nunha viliña moi tranquila, na que nunca pasa nada. Ou iso polo menos é o que di a nai de Vic, aínda que el non está nadiña de acordo. Dende que os seus pais se separaran e eles se mudaran a aquela pequena casiña, non deixaran de pasar cousas moi interesantes. Explorou un bosque, espiou os veciños, contou as estrelas sentado nunha manta no xardín e construíu un barco cos restos dunha obra. E iso que só levaba un par de anos vivindo alí, que se estivese nese lugar toda a vida, seguro que non lle chegarían os dedos das mans para enumerar as aventuras.




    Vic saíu da súa casa e camiñou sen rumbo pola rúa. Dáballe patadas a unha pedra mentres pensaba nos seus veciños. Grazas ao seu labor de investigación, descubrira que a rúa a esas horas estaba habitualmente deserta porque todos ceaban moi cedo. A través dalgunhas fiestras viu como as familias puñan a mesa, excepto os maiores, que pasaban as horas diante do televisor.

    Nesas estaba cando notou que alguén o seguía. Oíu unha respiración nas súas costas sen disimulo, cada vez máis preto del. Tivo tanto medo que meteu a man no peto da mochila e agarrou unha pelota de tenis, disposto a lanzarlla a quen o seguise se notaba que se lle pegaba demasiado. A respiración era constante e profunda e, a cada segundo que pasaba, oíase máis alta. Entón, en menos dunha décima de segundo, virou sobre si mesmo e tentou apuntar o seu inimigo. Pero antes de lanzala, viu que o que viña detrás era un enorme e sucio can que miraba para Vic con cara de sorpresa. Ficaron observándose un anaco sen ter moi claro se tiñan que terse medo ou se estaban no mesmo bando. Nese momento, o can achegouse un pouco máis a Vic e sentou ao seu carón. O neno sentiu que aquel animal era completamente manso e meteu a man na mochila para gardar a pelota e ofrecerlle algo similar a unha merenda.




    —Queres un bombón? Collinos esta mañá no salón para comelos na escola, pero esquecéronme na mochila. Queres?




    O can achegou o fuciño ao bombón. Foi un visto e non visto, pois nunha décima de segundo o chocolate desaparecera.




    —Tes fame? Agarda, teño outro.




    Vic sacou outro e ofreceullo ao can, que o mirou con ollos agradecidos. O neno tivo a sensación de que o animal sorría.




    —Semella que un par de bombóns non van ser suficientes —dixo Vic notando a fame do can—. Vamos para a casa e facemos un bocadillo para ti!




    O neno ergueuse e dirixiuse á súa casa, pero o can seguía sentado.

    —Vamos! Que pasa? Non tiñas fame? —dixo—. Non me digas que non te fías de min! Teremos que agocharnos da miña nai, pero terás un bocadillo enorme de queixo, e se aínda quedas con fame, sei que sobraron grelos de onte pola noite. Se os queres son todos teus. Ata me farías un favor se os comeses, veña! Ven!




    O animal ergueuse desconfiado, seguindo a Vic ata a cancela do xardín da súa casa.




    —Ala! Entra e agóchate debaixo da fiestra da cociña, sen facer ruído.




    Pero o can non entrou no xardín. Por máis que o neno tentaba convencelo, o animal non meteu nin unha pata dentro. Nin sequera cando Vic o empurrou con todas as súas forzas conseguiu movelo un milímetro. Finalmente, o neno desistiu e foi polo bocadillo, deixando o can na porta e desexando que á súa nai non se lle ocorrese mirar pola fiestra nese momento.




    Entrou correndo, berrou un “ola xa estou na casaaaaa” e foi directo á neveira. Escolleu dúas salchichas, un pouco de queixo e dous tomates. Meteuno entre dous cachos de pan e saíu correndo de novo.




    Topou o can na mesma posición en que quedara e ofreceulle o bocadillo, que desa­pareceu en poucos segundos.




    —Demo, si que tiñas fame! —dixo Vic—. Pois creo que non che podo dar nada máis ou mamá acabará por decatarse. Síntoo, teño que volver á casa. Alédome moito de te coñecer.




    Acariñoulle a testa e entrou na casa para cear.


  




  

      




     




    BOMBÓN




    Ao día seguinte, Vic abriu os ollos alertado por un forte berro.

    —Viiiiiiiiiiiiiiiiiiiiiiiiiiiiiiiiiiiic! Hai un dinosauro na porta da casa!




    Vic baixou as escaleiras emocionado coa idea de topar un daqueles animais prehistóricos dos que tanto oíra falar e sobre os que tanto lera nos seus libros de aventuras. Pero en lugar diso topou o can ao que lle dera de cear a noite anterior, que seguía na mesma posición en que o deixara, coma se estivese vixiando que ninguén entrase no xardín.




    —Mamá… iso non é un dinosauro… É un can.




    —Xa sei que é un can! Pero é tan grande coma un dinosauro! Que fai aí ese animal?




    —Non cho sei… —mentiu Vic.




    —Vic, sei que me estás a ocultar algo. Pero se me aseguras que vas sacar iso da porta prometo non enfadarme. Así que fai o favor de ducharte, vestirte e, de paso que vas á clase, levas ese dinosauro lonxe de aquí.




    Vic saíu da casa con varios bombóns na mochila disposto a razoar co can; pero non lle fixo falta. Ao ver o seu amigo, o can erguese moi amodo e empezou a mover o rabo dun lado a outro con tranquilidade. O neno saíu pola cancela do xardín camiño do colexio e o can foi detrás. Como chegaba tarde, apurou o paso; e o can tamén o apurou. Mirou o seu reloxo e viu que as clases estaban empezando xa, así que botou a correr; e o can correu detrás del. Cando chegaron á porta, os dous estaban sen respiración. O neno entrou no edificio directo á clase e o can sentou nas escaleiras a agardar a que terminase a xornada.




    Vic apenas estivo concentrado pensando en se o can esperaría por el ata a saída. Cando por fin tocou a campá que indicaba que os nenos podían volver á casa, foi correndo e topou o animal descansando tranquilamente onde el o deixara. Sentou ao seu carón e faloulle ao oído.




    —Se imos ser amigos, imos ter que arranxar tres cousas: a primeira é que hai que bañarte, que estás feito un noxo; a segunda é que imos ter que topar un sitio para agocharte, porque mamá non vai deixar que te meta na casa nin de broma; e a terceira, é que imos ter que che poñer un nome.




    Nese momento, o can moveu a cabeza e cheirou a mochila que estaba no chan.




    —Que pasa? Queres un bombón? Ou o que queres é que che chame Bombón? Ou as dúas cousas? —Vic colleu un chocolate e ofreceullo—. Está ben, chamaraste Bombón. E agora imos para a casa.




    Volveron camiñando xuntos. Unha vez que chegaron, Bombón agardou na cancela do xardín mentres Vic subía ao seu cuarto para deixar a mochila e comprobar que a súa nai aínda non chegara. Baixou correndo e tentou de novo que o can pisase o céspede.




    —A ver! Por que non entras? Tes o meu permiso! Entra dunha vez!

    Finalmente conseguiu que o can entrase lentamente e que sentase a medio metro da porta. Vic colleu do garaxe unha mangueira e meteu no peto un bote de xel que collera no baño.




    —Sei que isto non che vai gustar, pero temos que facelo polo teu ben.




    Contra todo o que imaxinara, lavar a Bombón foi moi sinxelo. O can deixou que o fregase detrás das orellas e as patas e non se asustou cando Vic abriu a billa e lle botou auga fría por riba para aclaralo.




    Parecía outro. Tiña o pelo brillante e forte, e ollos vivos e expresivos. Mentres estaba a secar, entrou a nai cunha veciña, á que lle tiña que dar unha carta que deixaran por erro na casa de Vic. Estaba tan bonito que ata a nai de Vic se lle abrandou o corazón e, tras miralo varias veces, achegouse a el, tocoulle a cabeza e dixo o que ninguén esperaría que dixese xamais:




    —Está ben, podes dicirlle que quede; pero ten absolutamente prohibida a entrada na casa. Como un día vexa ou sinta que meteu unha pata do felpudo para dentro, vai para a rúa outra vez. Está claro? E se levanta un dos meus xeranios ou come un dos meus tomates, fóra. Vale?




    —Si mamá —contestou el abraiado sen querer engadir nada por se a súa nai cambiaba de opinión.




    Vic dirixiuse ao can, abrazouno e faloulle preto da súa xigante orella.




    —Vamos, canciño bonito, que mamá deixa que quedes.




    Nese momento falou a veciña, que estaba nunha esquina do xardín agardando pola carta mentres presenciaba aquela escena familiar. Tiña un acento raro que Vic recoñeceu como alemán.




    —Dixeches canciño? Querido neno… é unha cadela!




    Vic quedou desconcertado. Dera por feito que era un can, e por iso levaba por nome Bombón, pero agora tiña que cambiarllo, e iso supúñalle un problema.




    —Non te preocupes —dixo a muller alemá
intuíndo o problema—. Podes poñerlle Bombona, é un nome moito máis orixinal e moi divertido, seguro que a ela lle gusta.




    Contaxiada polo bo humor da muller, a cadela ergueuse e comezou a xirar sobre si mesma en sinal de aprobación.




    A alemá sacou do peto unha cadea da que pendía un colgante con forma de anzol e púxollo no pescozo a Bombona. Díxolle a Vic que así podería recoñecela se a perdía algunha vez, e marchou para a súa casa, que estaba cruzando a rúa, sen agardar pola carta. Nai, fillo e cadela ficaron no xardín entre risas e ladridos. Pasado un cacho, Bombona quedou vixiando a porta da casa e Vic deulle as boas noites.

    O SEÑOR PONTE




    Amenceu un día fresco. A medida que pasasen as horas, o sol iría quentando o ambiente, pero nos primeiros momentos a sensación era case invernal. Sacar o pé de entre as mantas era algo para o que Vic precisaba prepararse durante polo menos vinte minutos. O chan estaba frío, as zapatillas estaban frías e o aire estaba frío.




    Baixou correndo as escaleiras para entrar en calor e botou un ollo ao xardín. Alí estaba Bombona, que levaba toda a noite facendo garda. O neno almorzou algo máis lento do normal e, coma sempre, saíu co tempo demasiado xusto da casa. Botou a correr perseguido por Bombona.




    Eran as nove e dez e aínda non chegaran. Levaba a cazadora na man porque, de tanto correr, sentía moita calor. Chegaron ao colexio e Bombona parou na porta, mentres Vic entraba e apuraba o paso para chegar á clase. Xusto antes de dobrar a última esquina escoitou como o director do colexio falaba na porta da aula co seu profesor. Instintivamente quedou agochado detrás da parede asomando só a cabeza para escoitar mellor o que estaban a dicir.




    Carlos Ponte era o director do colexio de Vic. Coñecido como señor Ponte polo profesorado do centro, era una persoa competente que amaba o seu traballo. Participaba en todas as actividades do colexio e sabía de memoria os nomes e apelidos de cada un dos alumnos (así como as notas que sacaran en cada unha das materias e en cada un dos trimestres). Era coma un computador humano, e todos os adultos da vila sentían aprecio por el.



OEBPS/Images/logo-epub-2016.jpg
ePUB
2016





OEBPS/Fonts/SegoePrint.ttf


OEBPS/Images/28502.png





OEBPS/Images/cubierta.jpg
SARA BARREIRO






OEBPS/Images/23664.png





OEBPS/Images/28489.png





OEBPS/Images/23617.png





OEBPS/Images/23674.png





OEBPS/Images/logoarbore-_fmt.png
e |

*
R





OEBPS/Images/28501.png





OEBPS/Images/23603.png





OEBPS/Images/23644.png





OEBPS/Images/23538.png





